 



KERANAMU,
 AKU DISINI



Amalina Jasni  (5E)

“Saya yakin awak mampu melakukannya, Syirah. Awak telah dianugerahkan bakat yang tidak semua orang ada. Waima saya sekalipun. Sebagai contoh, latihan karangan yang saya beri minggu lepas. Markah karangan awak merupakan antara yang tertinggi berbanding kawan-kawan awak yang lain. Tak mustahil awak boleh melakukannya jika diberi peluang,” ujar Cikgu Faizal.

“Saya memang tak boleh menyertainya,” balas Syirah,perlahan. “Kalau awak tak keberatan, boleh awak maklumkan pada saya mengapa? Tapi kalau awak keberatan, tak apa. Namun, harapan saya ialah awak dapat menyertai pertandingan itu. Demi saya, demi diri awak dan demi sekolah,” ujar Cikgu Faizal lagi.


Syirah mengetap bibir. Mahu sahaja dikhabarkan kepada gurunya halangan yang melanda. Hatinya membantah, namun akalnya menyuruh. Ketika inilah peperangan antara hati dan akal bermula.


Syirah beristighfar dan menenangkan jiwa. Hanya pada-Mu aku meminta pertolongan. Hanya pada-Mu aku meminta kekuatan, hati Syirah berbisik. Dia mula mengumpul kekuatan.

“Cikgu, sebenarnya…” Syirah berjeda seketika.  “…ayah saya tak suka saya menyertai bidang yang berkaitan dengan sastera,” ujar Syirah perlahan. Cikgu Faizal tersenyum.

“Cuba ceritakan pada saya, kenapa ayah awk tak suka awak melibatkan diri dalam bidang sastera?” soal Cikgu Faizal, serius.


“Saya rasa, tak perlulah cikgu tahu. Lagipun ia bersifat agak peribadi. Ia berkaitan prinsip hidup ayah sendiri,” balas Syirah,tenang tetapi tegas.


“Saya cuma mahu menolong awak. Saya tahu awak berminat menyertai Pertandingan Menulis Cerpen Anjuran Kementerian Pelajaran Malaysia ini. Satu perkara yang saya lihat, sebagai guru Bahasa Melayu awak, markah awak sering tinggi dan awak sering menunjukkan minat ketika belajar. Saya juga tahu, semasa di Tingkatan Tiga, awak pernah memohon untuk mengambil bidang sastera dan awak berjaya mendapat tawaran untuk meneruskan pembelajaran di Sekolah Berasrama Penuh dalam bidang sastera tetapi mengapa awak tak pergi? Rakan-rakan awak sendiri tak tahu. Sekarang saya sudah tahu pokok masalahnya, namun dahan ranting awak mahu sorokkan. Bagaimana mahu kita cari pucuk punyelesaiannya?” ujar Cikgu Faizal panjang lebar. 


Syirah Irina menarik nafas panjang. Apa yang dikatakan guru itu semuanya benar belaka. Dia tak pernah meluahkan masalahnya yang satu itu kepada sesiapa pun. Melihat sinar ikhlas yang terpancar diraut wajah guru muda itu, hatinya membuat keputusan. Dia boleh mempercayai Cikgu Faizal.


“Ayah saya seorang doktor. Kepercayaannya lebih kepada sains dan teknologi. Baginya, hanya kemajuan sains dan teknologi mampu memajukan dan meningkatkan kecemerlangan sesuatu bangsa. Dia tidak pernah mahu membuka mata, memandang bidang sastera dengan skop pandangan yang sama. Pada perspektifnya, bidang sastera sudah lapuk dan ketinggalan zaman. Sudah mundur dan tenggelam dek kemajuan sains dan teknologi. Jadi dia tidak mahu saya turut tenggelam. Namun bagi saya, pandangan ayah itu teramat salah. Syirah melepaskan nafas panjang. Hatinya lega setelah bertahun perasaan tidak puas hati itu dipendam.


Cikgu Faizal tersenyum. Dia yakin bapa Syirah boleh berubah namun perlu ada strategi yang berkesan untuk menyedarkannya. Bagi Cikgu Faizal, setiap individu perlu diberi peluang untuk melakukan sesuatu yang diminatinya.


“Baiklah, bagi saya alamat rumah dan nombor telefon rumah awak. Insya-Allah esok saya akan berkunjung ke rumah awak,” kata-kata Cikgu Faizal mengejutkannya. “Untuk apa?” soal Syirah, panik.


“Pujuk ayah awak,” Cikgu Faizal tersenyum.


“Tapi hati ayah bukan kapas, hatinya sekeras batu. Hitam katanya, hitamlah,” balas Syirah agak tegas.


“Sedang batu boleh berlekuk apabila si air yang menitis tidak jemu-jemu berusaha. Sedang hitam boleh putih apabila tiba waktunya. Inikan pula manusia. Lekas,catatkan pada kertas itu,” arah Cikgu Faizal sambil mengunjukkan sehelai kertas dan sebatang pen. Syirah hanya akur.


Hari Sabtu itu, tepat jam 12 tengah hari, Cikgu Faizal sudah tercegat dipintu hadapan rumah Syirah Irina. Dia memberi salam, kewajipan setiap umat Islam setiap kali berjumpa. Salamnya bersahut. Seorang lelaki berpakaian kemas, sesuai dengan gelaran Doktor yang disandangnya keluar dan senyuman terukir dibibir lelaki itu. Cikgu Faizal dibalas dengan senyuman juga.
“Cikgu Faizal bukan? Jemputlah masuk. Syirah sudah menyediakan makan tengah hari untuk kita,” ucap Dr. Syaban dengan senyuman.


“Terima kasih. Susah-susah saja,” balas Cikgu Faizal.


“Bukan saya yang susah, Syirah yang beria-ia menyediakannya. Maklumlah, sejak kehilangan ibunya lima tahun lalu, dia memang beria-ia belajar memasak. Senang jika ada tetamu yang datang bertandang katanya,” ujar Dr. Syaban tenang.


“Oh, maafkan saya. Saya tumpang simpati,” ucap Cikgu faizal perlahan.


Dr. Syaban melemparkan senyuman. Segera ditarik lengan guru muda itu ke meja makan. Kelihatan Syirah baru sahaja selesai makan tengah hari mereka. Syirah yang menyedari kehadiran gurunya itu, segera mempersilakannya duduk.


“Sila duduk cikgu, ayah,” ujar Syirah dengan senyuman. Namun hanya Tuhan yang tahu apa yang bergelodak dihatinya.

Sesi makan tengah hari itu berjalan lancar. Sesekali gelak Dr. Syaban dan Cikgu Faizal bergabung. Selesai makan tengah hari, Dr. Syaban mengajak Cikgu Faizal ke ruang tamu. Syirah pula ke dapur, mengemas pinggan mangkuk mereka dan membancuh jus oren untuk mereka bertiga.


“Saya tahu ada sesuatu yang cikgu mahu katakan pada saya. Silakan,” ucap Dr. Syaban tiba-tiba. Kecut juga hati Cikgu Faizal, namun alang-alang menyeluk pekasam, biar sampai ke pangkal lengan.


“Syirah ada beritahu pada Dr. tentang keinginannya untuk menyertai Pertandingan Menulis Cerpen Anjuran Kementerian Pelajaran Malaysi?” soal Cikgu Faizal kepada Dr. Syaban.


“Pertandingan Menulis Cerpen? Heh, saya tak akan sekali-kali benarkan dia menyertai atau melibatkan diri dalam bidang remeh itu. Saya tidak mahu anak saya tenggelam dibawah sedangkan dia sepatutnya mengikut jejak saya, sudah terapung diatas, mengikut arus sains dan teknologi,” sinis dan agak bongkak kata-kata itu namun Cikgu 
Faizal tetap tenang.


“Saya rasa Dr. sudah salah memegang prinsip. Bidang sastera tidak pernah tenggelam dan terkubur. Ia sebenarnya semakin maju dan mengikut arus permodenan,” ujar Cikgu Faizal tenang.


“Apa buktinya?” cabar Dr. Syaban.


“Buktinya saya beri contoh, peperangan yang berlaku di Gaza sekarang ini. Bagaimana Dr. tahu tentang berita peperangan ini?”


“Melalui televisyen, radio dan media massa dan cetak yang lain,” Dr. Syaban kehairanan dengan soalan Cikgu Faizal itu.


“Siapa agaknya yang telah menyampaikan dan menulis berita-berita tersebut?”


“Sudah tentulah wartawan,”  “Adakah wartawan adalah salah satu cabang dari skop pekerjaan sains dan teknologi?”  Dr. Syaban terdiam dan terfikir seketika. Kemudian dia menjawab,  “Tidak.”  Syirah yang berada di balik dinding yang memisahkan ruang dapur dan ruang tamu mulai tersenyum.


“Pada pandangan peribadi Dr. sendiri, jika Dr. mempunyai penemuan-penemuan baru, pada siapa Dr. patut beritahu untuk sebarkan penemuan itu pada masyarakat? Media, bukan? Dan                                                       kebanyakan orang-orang media itu berkelulusan sastera,bukan?” soal Cikgu Faizal lagi. Dr. Syaban terdiam dan mengangguk. Cikgu Faizal tersenyum tiba-tiba.


“Jadi tidak ada bezanya bidang sains dan sastera. Individu yang melibatkan diri dalam bidang sastera juga berkembang pemikirannya, seiring perkembangan sains dan teknologi. Bidang sains dan teknologi memerlukan sastera untuk menyebarkan penemuan baru sains kepada masyarakat. Bidang sastera pula memerlukan bidang teknologi untuk menyampaikannya. Tak salah rasanya Syirah menjadi wartawan dan menyebarkan penemuan Dr. kepada masyarakat sebagai contoh?” panjang lebar Cikgu Faizal berhujah. Dr. Syaban terdiam tidak bersuara.


“Syirah!” panggil Dr. Syaban tiba-tiba.


“Ya ayah, sebentar,” ucap Syirah yang terkejut dengan panggilan ayahnya itu pantas mencapai dulang berisi jus oren dan tiga biji gelas. Berhati-hati Syirah menatang dulang itu. Dalam hatinya tidak henti-henti berdoa, semoga Tuhan membuka pintu hati ayahnya.


“Syirah benar-benar mahu menyertai pertandingan itu?” soal Dr. Syaban tiba-tiba dengan nada lembut setelah Syirah meletakkan dulang di atas meja. Syirah memandang Cikgu Faizal. Cikgu Faizal tersenyum. Akhirnya, dia mengangguk perlahan.


“Kalau itu yang Syirah mahukan, buatlah. Lakukan apa yang Syirah minat. Ayah tak akan menghalang lagi,” ujar Dr. Syaban dengan 
senyuman.   Syirah seolah tidak percaya. Dia memandang Cikgu Faizal. Guru muda itu mengangguk. Syirah tersenyum lebar.


“Terima kasih ayah,” ucap Syirah terharu.


Dua minggu kemudian, Syiah Irina binti Syaban bersama peserta-peserta lain dijemput ke Dewan Putra untuk Majlis Penyampaian Hadiah. Dr. Syaban hadir bersama Cikgu Faizal yang bertindak sebagai guru pengiring. Mereka hanya mampu tersengih melihat rona debar dan ceria Syirah.


Tiba saatnya, debar semua peserta tiba ke kemuncaknya. Menteri Pelajaran dijemput ke pentas untuk majlis penyampaian hadiah diiringi timbalannya. “…dan johan bagi Pertandingan Menulis Cerpen Anjuran Kementerian Pelajaran Malaysia ialah Syirah Irina binti Syaban dengan tajuk cerpennya, ‘Ayah, Kau Idolaku’!” pengacara tersebut mengumumkan.


Melompat Syirah dari tempat duduknya dan menuju ke pentas dengan pantas. Turun sahaja dari pentas, dia lantas memeluk ayahnya dengan tangisan gembira dan mereka terus menghampiri Cikgu Faizal.


“Cikgu, terima kasih atas jasa cikgu. Kalau tak kerana paksaan cikgu pada saya dan pujukan cikgu pada ayah saya, tak mungkin saya akan berada di sini dan menggenggam sijil ini. Terima kasih, cikgu.”


“Allah S.W.T yang mengkehendakinya. Saya hanya perantara,” balas Cikgu Faizal. Namun hatinya terselit perasaan bangga.









( 1000 patah perkataan)

